
Тема: Алда. Артта. Уртада.
Максат: 
1) Алда, артта, уртада төшенчәләре белән таныштыру; сулда, уңда төшенчәләрен ныгыту. 
2) 5 саны эчендә санауны кабатлау; күрсәтелгән цифрны бирелгән әйберләр санына туры китерү. 

3) Балаларның уйлау сәләтен, игътибарларын, сөйләмнәрен үстерү.
Дәрескә кирәкле җиһазлар. “Шалкан” әкиятеннән бер рәсем, цифрлар, геометрик фигуралар, төрле сандагы рәсемнәр ясалган карточкалар.
Дәрес барышы.

I. Балаларга  “Шалкан” әкияте буенча рәсем күрсәтелә.

· Балалар, бу кайсы әкияттән?

· “Шалкан” әкиятеннән.

· Кем беренче булып шалкан тарта?

· Бабай.

· Ә кем артта тора?

· Тычкан.

· Әби артыннан кем тора?

· Кыз.

· Песи алдында нәрсә тора?

· Эт.

· Әби белән эт уртасында кем тора?

· Кыз.

II. Мин сезгә хәзер әби белән бабай яшәгән йортны күрсәтәм. 
· Анда сез нәрсәләр күрәсез?

·  Рәсемдә елның кайсы вакыты күрсәтелгән?
· Йортның уң ягында нәрсә урнашкан?
· Ә йортның сул ягында?

· Өстә нәрсә күрәсез?

· Йортның алдында нәрсәләр бар? (Балалар җавап бирәләр.)

Тәрбияче икенче рәсем күрсәтә.

· Балалар, бу рәсем нәрсә белән аерылып тора?

· Ел вакыты икенче төрле.

· Тагын нәрсәләр күрәсез?

· Машина сул якта иде, хәзер ул уң якта.

· Беренче рәсемдә җиңел машина иде, хәзер йөк машинасы.
· Йорт алдында хәзер Кар бабай һәм чыршы.

Физкульминутка.
Тәрбияче. Балалар, бераз ял итеп алыйк әле. Әйдәгез, музыка уйнасын, ә без биик. Музыка беткәч, сез туктап каласыз. (Музыка уйный, туктыйлар).

· Рузилә, синең уң ягыңда кем тора? 

· Ләйсән. (Шул рәвешле уен дәвам итә).
III. “Геометрик лото” уены.

Балаларга геометрик фигуралар таратыла. Алар ике төрле зурлыкта һәм төрле төстә.

· Бабай белән әбинең оныгы елга буена барган һәм анда төрле төстәге, төрле зурлыктагы ташлар тапкан. Алар сезгә ошыйлармы?

· Хәзер миңа зур кызыл квадратны күрсәтегез әле, кечкенә кызыл түгәрәкне, ә хәзер яшел өчпочмакны күрсәтегез. (Балалар табып күрсәтәләр).
· Хәзер саныйбыз. Ничә өчпочмак (1), ничә квадрат (2), ничә түгәрәк (2)?

· Барысы күпме?

· Барлыгы – 5.

· Азамат, 5 ташны нинди цифр белән күрсәтеп була?

· 5 ле белән. (Азамат 5ле цифрын янәшә куя).
· Болар нәрсәләр? (Тәрбияче бер үк зурлыктагы өчпочмак һәм квадрат күрсәтә).
· Балалар, бу фигуралар бер-берсеннән нәрсә белән аерылалар?

· Формалары, төсләре белән.

· Ә зурлыклары белән ?

· Зурлыклары бер төсле.

· Ә менә бу фигуралар нәрсә белән аерылалар? (Тәрбияче берсе кечкенә, икенчесе зур түгәрәкләр күрсәтә).
· Зурлыклары белән: берсе зур, икенчесе кечкенә.

· Охшаш якларын әйтегез.
· Икесе дә кызыл төстә, икесе дә түгәрәк.

IV. Төрле рәсемнәр ясалган карточкалар һәм саннар таратыла. Балалар карточкада ясалган әйберләр санына туры килгән цифрны куялар.
· Карточкада ничә рәсем ясалган, шул санны цифр белән күрсәтегез.

· Әдилә, син ни өчен 4 цифрын куйдың?

· Чөнки бу рәсемдә 4 күбәләк ясалган. (Шул рәвешле уен дәвам итә).
V. Дәрескә йомгак ясала.  
